
EKONOMIA ETA OGASUN DEPARTAMENTUA

Gobernuak 2008ko Kontu Orokorren proiektua onetsi du, biztanle bakoitzeko 7.095 euroko gastuarekin

Urteko amaierako aurrekontu kontsolidatua 4.707 milioi eurokoa izan zen, eta kopuru horretatik 4.402 milioi erabili dira guztira

Asteartea, 2009ko irailaren 15a.  Nafarroako Gobernuak, atzoko saioan, 2008. urteari dagozkion Nafarroako Kontu Orokorren Foru Legearen proiektua onetsi zuen atzo. Dokumentu horren arabera, Foru Komunitatean, urte amaierako aurrekontu kontsolidatua 4.707 milioi eurokoa izan zen, eta gastuaren betearazpen maila %93,5ekoa, hau da, benetako gastua 4.402 milioikoa izan zen. 2007ko kontuetan, betearazpen maila %95,7 izan zen.


Adierazi beharrekoa da 2008ko kontuetan egin den gastuaren doikuntzatik ateratako zenbatekoari Diruzaintzako geldikina gehitu zaiola, 331 milioi euro guztira, eta horri esker, Nafarroako 2008ko Kontu Orokorrak 8 milioi eurorekin itxi dira positiboan. Oraindik Diruzaintzan 100 milioi euroko geldikina dago, 2009ko kontuetan erabiltzeko. 
Lege-proiektua Nafarroako Parlamentura igorriko da, bertan onesteko. 
Foru Administrazioak biztanle bakoitzeko egindako batez besteko gastua 7.095 eurokoa izan zen, eta kopuru horretatik zatirik handiena hurrengo hauei egokitu zitzaien: osasuna (1.469 euro), Estatuko zama orokorrei eustea (1.135 euro), eta hezkuntza (1.007 euro). Gizarte-babeseko eta –sustapeneko jardueretara 673 euro bideratu ziren; azpiegituretara, 478; etxebizitzarako 388 erabili ziren, industria- eta energia-politikaren garapenerako 381; toki entitateen jarduera finantzatzen laguntzeko, 350; eta izaera orokorreko zerbitzuetarako, 337 euro.

Oinarrizko zerbitzu publikoetara (justizia, herritarren segurtasuna, espetxeak eta kanpo politika) 221 euro bideratu ziren; nekazaritza, abeltzaintza eta elikadurara, 211 euro; I+G+b-ra, 169 euro; kulturan 153 euro erabili ziren, izaera ekonomikoko beste ondasun batzuetan, 78 euro; eta zor publikoaren amortizazioa eta interesak ordaintzeko 45 euro erabili ziren. 

Gizarte-gastuaren eta zerbitzu publikoen gorakada 


2008an egindako gastu osoa lau kategoria edo gastu-politikatan bildu daiteke:


-Gizarte-gastua. Talde honetan gizarte-babeserako eta –sustapenerako jardunak, osasuna, hezkuntza, kultura eta etxebizitza sartzen dira, eta horretara 2.289 milioi euro bideratu dira, kopuru osoaren %52,01. Kontzeptu honetarako erabilitako zenbatekoa 2007koarekin alderatuta handitu egin da, urte horretan kopuru osoaren %48,4 erabili zen eta (2.096 milioi).


-Izaera orokorreko zerbitzuak eta finantza-zerbitzuak. Besteak beste, Foru Komunitateak Estatuari egindako ekarpena (704 milioi euro), zor publikoaren ordainketa eta erakundeak eta administrazio orokorra mantentzea aipatu behar dira. Atal honetan erabilitako kopuru osoa 1.158 milioi euro izan da, %26,32; 2007an 1.268 milioi euro bideratu ziren guztira (%29,5).


-Izaera ekonomikoko jarduerak: gastua 816 milioi eurokoa izan da, hau da, kopuru osoaren %18,55. Besteak beste, hurrengo hauek aipatu behar dira: industriaren sustapena, garapena eta suspertzea, energia, nekazaritza, azpiegiturak, I+G+b eta komunikazioak. 2007an 799 milioi euro erabili ziren guztira, kopuru osoaren %18,61.


-Oinarrizko zerbitzu publikoak. Batez ere, justizian, segurtasunean eta babes zibilean egindako gastuak aipatu behar dira. Aurten 137.361.141 euro erabili dira, %3,12. 2007an, xede horretara 130 milioi euro bideratu ziren, kopuru osoaren %3,03.

Sarrerak

Nafarroako Ogasun Publikoaren aitortutako eskubideak 4.186 milioi eurokoak izan ziren. Sarreren erdia baino gehiago zerga zuzenei dagozkie, eta horien bidez 2.100 milioi bildu ziren, aurrekontu kontsolidatuan aurreikusitakoa baino 102,37 gutxiago. Batez ere Sozietaten gaineko Zergan bildu da gutxiago (%20,43 egin du behera). Aitzitik, PFEZri dagokionez, hasierako aurrekontua baino %3,21 gehiago bildu da.

Zeharkako zergen atalean, sarrerak 1.542 milioi eurokoak izan ziren, eta aurreikuspenak 1.843 milioikoak. Tasak, prezioak eta beste sarrera fiskal batzuk 111,98 milioi eurokoak izan ziren. 

Beste sarrera batzuk transferentzia arrunten bidez lortu ziren: 51,06 milioi batez ere Estatuaren (37,93 milioi) eta Europar Batasunaren (9,4 milioi) transferentzietatik; ondare-sarreren bidez 43,16 milioi euro lortu ziren, batez ere dibidenduetatik eta etekinetako partaidetzetatik (10,21 milioi) eta gordailuen eta geroratzeen interesetatik (32,13 milioi). 

Bestalde, inbertsio errealak besterenduta Foru Ogasunak 8,09 milioiko sarrerak lortu zituen, batez ere lursailak besterentzetik, egoitza- zein industria-erabilerarako, eta kapital-transferentziak 125,88 milioikoak izan ziren (batez ere Europar Batasunetik).

Enpresa sektore publikoa

2008ko abenduaren 31n, Foru Komunitateko Administrazioak 35 enpresaren kapitalean gehiengo partaidetza lortu zuen, iaz baino hiru gehiagotan.

2008an, sozietate publikoek 96 milioi euroko galerak izan zituzten. Hala ere, SPRINek 2008ko PGNei –aurretik zenbait jardun betearazteko eskualdatu zitzaizkion funtsak- itzulitako 102,7 milioiak kontuan hartzen badira, sozietate publikoek oro har 6,7 milioi euroko etekina izan zutela ondorioztatzen da. Aurreko urtean, sozietate publikoen etekinak 11,9 milioikoak izan ziren. 

